განმარტებითი ბარათი
„საქართველოს მთავრობასა და ისრაელის სახელმწიფოს მთავრობას შორის კვალიფიციური სპეციალისტების ბინადრობისა და ცირკულარული მიგრაციის შესახებ“ 

შეთანხმების პროექტზე:
1. ინფორმაცია სამართლებრივი აქტის პროექტის შესახებ 

შეთანხმების პროექტი მომზადდა საქართველოსა და ისრაელის სახელმწიფოებს შორის ლეგალური მიგრაციის ხელშეწყობისა და ამ ქვეყნებში ლეგალურად დასაქმების ხელშეწყობის მიზნით. შეთანხმების პროექტის ფარგლებში ორივე მხარე თანხმდება, ხელი შეუწყონ კვალიფიციურ სპეციალისტებს, რომლებიც უკვე ჩართულნი არიან ან იწყებენ აქტიურ ცხოვრებას და რომლებიც მიემგზავრებიან მეორე მხარის ტერიტორიაზე საკუთარი კარიერის პერსპექტივების გასაუმჯობესებლად და თავიანთი ცოდნის გასაღრმავებლად. კვალიფიციური სპეციალისტები უფლებამოსილნი არიან, დასაქმდნენ პროგრამით განსაზღვრულ პირობებში, შრომის ბაზარზე არსებული მდგომარეობის მიუხედავად. იმ პროფესიების შემთხვევაში, რომლებიც სპეციალურ ნებართვას საჭიროებს, ამ სპეციალისტებზე ვრცელდება მიმღები სახელმწიფოს მიერ განსაზღვრული პირობები. საქართველოს/ისრაელის სპეციალისტებისთვის მუშაობის საწყისი ნებადართული ვადა მერყეობს ექვსიდან თორმეტ თვემდე და შეიძლება გაგრძელდეს თორმეტი თვით. მთლიანობაში ბინადრობის ხანგრძლივობა არ უნდა აღემატებოდეს ოცდაოთხ თვეს.  
2. პროექტის მიღებით გამოწვეული საფინანსო ეკონომიკური შედეგების გაანგარიშება

შეთანხმება არ გამოიწვევს ბიუჯეტიდან დამატებითი სახსრების გამოყოფას.
3. პროექტის მოსალოდნელი შედეგები

აღნიშნული შეთანხმება საქართველოსა და ისრაელის მოქალაქეებს მისცემს შესაძლებლობას დასაქმდნენ უცხო ქვეყანაში ლეგალურად და სამუშაო პროცესში განავითარონ და აიმაღლონ საკუთარი კვალიფიკაცია, ხოლო დაბრუნების შემდეგ ეს ცოდნა გამოიყენონ საკუთარი ქვეყნის შრომის ბაზარზე ან/და გაუზიარონ ქვეყანაში არსებულ სხვა სპეციალისტებს.
შესაბამისად, მსგავსი ტიპის შეთანხმება მოგებულს ტოვებს პროცესში მონაწილე ყველა მხარეს, როგორც სახელმწიფოებს ისე თვითონ პროცესში მონაწილე შრომით მიგრანტებს.
4. პროექტის განხორციელების ვადები

 
შეთანხმება ძალაში შედის მხარეთა მიერ ამ შეთანხმების ძალაში შესვლისათვის აუცილებელი შიდასახელმწიფოებრივი პროცედურების დასრულების შესახებ,  დიპლომატიური არხების მეშვეობით,  უკანასკნელი წერილობითი შეტყობინების მიღების დღიდან მომდევნო თვის პირველ დღეს“
5. პროექტის ავტორი და წარმდგენი

შეთანხმების პროექტის ავტორი და წარმდგენია საქართველოს შრომის, ჯანმრთელობისა და სოციალური დაცვის სამინისტრო.

